
1. Introdución 

A historia dos descubrimentos científicos é, e será sempre, apaixonante: que é un descubrimento? 
quen son os descubridores ou descubridoras? quen é o descubridor ou descubridora principal 
nun grupo de investigación?… etc.  

Témonos atopado, en diversas ocasións en ENCIGA (Congresos XXXVI e XXXVII, celebrados en 
Xinzo da Limia e en Valga, respectivamente), con diversas preguntas sobre a temática da 
Descubrición e fómola deixando de lado para afondar sobre ela con máis vagar nalgunha ocasión 
futura. 

Hoxe pareceunos interesante reflexionar sobre os descubrimentos na ciencia, utilizando 
exemplos vivos da nosa historia. Para elo imos seleccionar algúns descubrimentos e achados 
sonados da historia da Ciencia que nos poidan servir como motivos de debate e reflexión para, tal 
vez, chegar a comprender mellor o tema da Descubrición.  

Nesta comunicación, no noso afán por Ensinar e Educar traemos o tema dos DESCUBRIMENTOS 
na CIENCIA, imos seleccionar algúns descubrimentos científicos relevantes para que, o voso 
alumnado, aprenda a comprender como se realizou o “construto” da Ciencia. Tamén como son, e 
como se presentan, os problemas que existen na paternidade/maternidade deses 
descubrimentos.  

Neste relatorio falaremos sobre que se entende por: descubrir, que son os descubrimentos, cales 
son os descubridores ou descubridoras, que se entende por Descubrición, ... Para iso eliximos os 
seguintes exemplos: 

 1º Quen foron os descubridores dos elementos químicos platino, volframio e vanadio?  

 2º Quen descubriu o osíxeno? Case todos diredes que foi Antoine Lavoisier. Pois ... non.  

 3º Quen descubriu a penicilina? Sen dúbida todas e todos diredes que foi Fleming. Mais 
por que non lle deron o premio Nobel de Medicina e Fisioloxía no ano 1945 a el só? Por que 
foi compartido con Florey e Chain?  

 4º O premio Nobel de Química do ano 2020 concedeuse ás científicas J. Doudna e E. 
Carpentier “... polo desenvolvemento da técnica CRISPR, unha técnica que permite a edición 
xenética a través do ARN”. Mais foi o alacantino F. Mojica quen descubriu esta ferramenta e 
acuñou o termo CRISPR. A ferramenta foi denominada como as “tesoiras xenéticas” das 
bacterias. Por que non se lle concedeu o premio Nobel tamén a el? 

 5º No ano 2023 outorgóuselle o premio Nobel de Química aos científicos: Ekimov, Brus 
e Bawendi polo seu descubrimento/descubrición conxunto sobre os Puntos Cuánticos (PCs). 

Realmente déuselles polo descubrimento, estudo e aplicación dos PCs; foi xusta esta 
concesión?  

Seremos quen de comprender e definir que se entende por Descubrición?  

